
РАмАНТЫзмУ
На сённяшні дзень праблемы духоўнай культуры набываюць 

незвычайную актуальнасць, што непасрэдным чынам звязана з 
асаблівасцямі сучаснай культурнай сітуацыі, для якой у пэўнай 
ступені характэрны своеасаблівы адыход ад духоўнасці, што пра-
дугледжвае пасіўную энтрапію духоўных патэнцый. Усё вышэй-
акрэсленае дыктуе неабходнасць паглядзець на айчынную гісторыю 
і культуру з пазіцыі духоўна-маральнага пачатку, яе каштоўнаснага 
зместу і напаўнення. У гэтым дачыненні феномен беларуска-
польскага літаратурнага рамантызму ХІХ ст. паўстае ў якасці невы-
чэрпнага поля для навуковых пошукаў, паколькі рамантычная твор-
часць пісьменнікаў можа прапанаваць багаты матэрыял для дасле-

давання каштоўнаснага комплексу нацыянальнай культуры. Не-
абходнасць пераадолення вузкаспецыфічнага, літаратуразнаўчага 
падыходу ў даследаванні феномена рамантызму ў беларуска-
польскай літаратуры ХІХ ст., патрэба больш дасканалага вывучэн-
ня літаратурнай творчасці шляхам арганічнага ўпісвання яе ў куль-
турны кантэкст, у сістэму духоўнага жыцця свайго часу ў значнай 
ступені абумовіла актуальнасць нашай працы.

Рамантычныя тэндэнцыі з’яўляюцца вызначальнымі ў бе
ларуска-польскім літаратурным працэсе ХІХ ст., што най-
перш абумоўлена зменай светапогляднай асновы з папярэдняй 
асветніцкай на рамантычную. Адной са спецыфічных сутнасных 
характарыстык рамантычнай парадыгмы развіцця грамадства і 
культуры, якая, прынамсі, выразна вылучае яе сярод астатніх, 
з’яўляецца менавіта адмысловы аксіялагічны комплекс – сукуп-
насць ідэалаў, каштоўнасцей і каштоўнасных арыентацый. Най-
больш яскрава рамантычныя тэндэнцыі ўвасобіліся ў творчасці 
беларуска-польскіх пісьменнікаў першай паловы ХІХ ст., ся-
род якіх выступаюць магутныя постаці А. Міцкевіча, Я. Чачота, 
Я.  Баршчэўскага. Дыскурс іх твораў дазваляе выявіць увасобле-
ныя ў мастацкіх тэкстах аксіялагічныя складнікі, якія і вызна-
чаюць адметнасць рамантычнай парадыгмы сацыякультурнага 
развіцця тагачаснага грамадства.

Сярод іх цэнтральнае месца займае духоўны ідэал, што цал-
кам адпавядае сутнасці рамантычнай ідэалогіі. Ідэал можна вы-
значыць як ідэальны вобраз, які мае нарматыўны характар і вы-
значае паводзіны і дзейнасць людзей. У межах духоўнай культуры 
ідэал выступае пастулатам духоўнага жыцця, ён не суадносіцца 
непасрэдным чынам з канкрэтнай матэрыяльнай практыкай. 
Ідэалы – важкія элементы светапогладу, якія поруч з ідэямі, 
канцэптуальнымі вобразамі ствараюць пэўную карціну свету і 
чалавека [1, с. 36]. Арыентуючыся на ідэалы, чалавек вызначае 
мэты і задачы жыцця, практычнага пераўтварэння свету і сябе. 
Найперш гэта назіраецца праз такую рамантычную дамінанту, як 
«двусветавасць» – супрацьпастаўленне рэальнага і ўяўнага све-
ту. Рэчаіснасць з яе ўтылітарнасцю і бездухоўнасцю адмаўляецца 
прадстаўнікамі рамантызму, замест яе сцвярджэнне набывае 
ўяўны свет, «іншасвет», ідэальны свет. Уцёкі ад рэальнасці ў свет 
уяўленняў цесна звязаныя з такой уласцівасцю чалавечага духу, як 
пачуццё бясконцага, якое па сутнасці з’яўляецца першакрыніцай 
рамантычнага светаадчування, што абумовіла такую рысу раман-
тычнага мастацтва, як «імкненне канечнага да бясконцага». Бя-
сконцасць у рамантычнай культурнай парадыгме атаясамліваецца 
з вечнасцю, вечным звышнатуральным быццём (Богам, абсалютам, 

тым, што па-за часам). Эпоху рамантызму можна ўвогуле азначыць 
як эпоху крайняга ідэалізму, падсвядомай цягі яе прадстаўнікоў да 
свету ідэалаў і спробаў чалавека пераўтварыць зямное жыццё ад-
паведна з гэтымі ідэаламі.

Менавіта праз Боскі ідэал прадстаўнікі беларуска-польскага 
рамантызму спрабуюць данесці да чытача галоўную ідэю сваёй 
творчасці: удасканаленне, пераўтварэнне рэчаіснасці на асно-
ве Боскіх запаведзей і маральнасці, адраджэнне гуманістычных 
каштоўнасцей і, як вынік, пабудова на іх аснове ідэальнага жыц-
ця. Так, А. Міцкевіч ў паэме «Конрад Валенрод» словамі Альдоны 
згадвае пра магчымасць вечнага жыцця:

Ты мне пра Бога казаў, пра анёлаў,
Пра гарады, дзе люд верна маліцца,
Ходзіць пад засень багатых касцёлаў < ...>
Што ў чалавека жыццё ёсць двайное, 
Што пасля смерці жыць можна вясёла [2, с. 211].

Вера ў Бога ў творчасці Я. Чачота сімвалізуе вечнасць, 
з’яўляецца каштоўнасным арыенцірам, своеасаблівым пунктам 
адліку абсалютнай сістэмы каардынат, вакол якога працякае жыц-
цё беларуса з усімі яго прыватнымі каштоўнасцямі:

Божа, ты наш вечны пане
Прымі ад нас павітанне. 
Уся зямля слонцам ззяе 
З ясным небам размаўляе,

Што ўсё гэта тваім дарам, 
Што ты света гаспадарам. 
Блаславі ўсе людзі, 
Няхай усім добра будзе! [3, c.165].

Паводле Я. Чачота, «рэлігія не толькі аб'ядноўвае людзей 
з творцам, яна не толькі ўцеха і вышэйшая асалода для сэрцаў 
знясіленых пад цяжарам няшчасцяў і чалавечых заган, але і шчыт 
супраць варожых грамадству яго членаў, яна – краевугольны ка-
мень, на які абапіраецца мараль і тленнае шчасце» [3, c. 170].

Каштоўнасныя арыентацыі беларусаў базаваліся на спрад-
вечных хрысціянскіх запаведзях. Хрысціянская традыцыя лёгка 
ўспрымалася прадстаўнікамі этнасу з самага дзяцінства. У Богу 
бачылі перш за ўсё звышнатуральную сілу, абаронцу і караючую 
далонь, якая вызначае лёс, папярэджвае людзей пра сваю волю 
праз таямнічыя знакі. Нябесны патрон суправаджаў беларуса 
літаральна на кожным кроку. Паводле М. Крукоўскага, ідэя Бога мае 

універсальны характар, і ў ёй, як у вяршыні піраміды, канцэнтру-
юцца як законы прыроды, так і ўсе ідэалы і духоўныя каштоўнасці 
чалавецтва [4, c. 17]. Духоўны Боскі ідэал трансліруецца праз 
сістэму каштоўнасцей, якія таксама выступаюць у якасці аб’ектаў 
духоўнай культуры і яскрава выяўляюцца ў творчай спадчыне 
рамантыкаў.

Пад каштоўнасцямі мы будзем разумець сукупнасць жыццё-
вых арыенціраў, ідэалаў, узораў, традыцый, найбольш адметных 
рысаў характару прадстаўнікоў таго ці іншага народа, якія лічацца 
найбольш значнымі для самазахавання і культурнага развіцця. У 
каштоўнасны змест любой культуры уваходзяць каштоўнасныя 
адносіны – адносіны, якія маюць значнасць без утылітарнай 
рэдукцыі, якія звязваюць людзей з нагоды таго, што закранае іх 
асабістым, духоўным чынам. Гэтыя адносіны фактычна і выра-
жаюцца ў каштоўнасцях – у ідэальных існасцях, такіх, як дабро, 
прыгажосць і іншыя. Каштоўнасці, па словах Э. А. Усоўскай, 
з’яўляюцца квінтэсэнцыяй нацыянальнай культуры, складаюць 
яе душу, ядро, злучаюць практычны і духоўны вопыт і адносіны 
чалавека да свету і да іншых людзей [5, c. 471]. 

Каштоўнасны змест беларуска-польскага рамантызму прад
стаўлены пераважна аксіялагемамі, абумоўленымі ў хрысці- 
янскай сістэме светапогляду прадстаўнікоў дадзенага накірунку. 
Найперш гэта тлумачыцца тым, што менавіта рэлігійны 
светапогляд найбольш засяроджвае чалавека на сістэме яго 
каштоўнасных арыентацый. Да таго ж, кожнага з пісьменннікаў 
можна аднесці, выкарыстоўваючы тэрміналогію П. Сарокіна, да 
так званых носьбітаў актыўнага ідэацыяналізму, якія ў адрозненні 
ад аскетычных ідэацыяналістаў не «ўцякаюць са свету ў свет 
ілюзій і не раствараюць цалкам уласныя свае душы ў апошняй 
рэальнасці, а імкнуцца наблізіць іх да Бога, выратаваць не толькі 
свае душы, але і душы іншых [1, c. 55]». Атрымліваецца, што яны 
не заангажаваныя рэлігіяй цалкам, вера ў Бога выступае у выпад-
ку рамантыкаў у якасці сродку перайначвання рэальнасці шля-
хам абуджэння этнанацыянальнага духу, адраджэння цікавасці 
да роднага краю ў складаны гістарычны перыяд дээтнізацыі пад 
уладай імперыі.

Таму зусім невыпадкова, што большасць вылучаных намі 
аксіялагем, адлюстраваных у мастацкай спадчыне беларуска-
польскага рамантызму, мае ў сваёй аснове трывалы хрысціянскі 
элемент, носіць характар біблейскай запаведзі. Не прыходзіцца 
спрачацца з тым, што цэнтральнай каштоўнасцю хрысціянства, яго 
вызначальным пастулатам з’яўляецца любоў ва ўсіх яе праявах. 
Менавіта любоў і літасць да бліжняга выступае аб’ядноўваючым 

фактарам, трывалым падмуркам чалавечага жыцця, каштоўнаснай 
першаасновай. У сваіх «Думках і заўвагах» А. Міцкевіч аднойчы 
зазначыў: «Ведае сатана, што Бог вечны і сілай нязмерны, а толькі 
на тое забыўся, што Бог міласэрны» [2, c. 61]. Я. Баршчэўскі 
ў збоніку «Шляхціц Завальня, або Беларусь у фантастычных 
апавяданнях» таксама неаднарохова прыгадвае народныя вы-
разы адпаведнага зместу: «Блізкім сваім дапамагаць – абавязак 
хрысціянскі» [6, с. 162], «Лепей жыць з Богам» [6, с. 118]. Менавіта 
міласэрнасць, спагадлівыя адносіны да бліжняга былі асновай за-
павету, дадзенага бацькамі Завальні сыну, калі яны адпускалі юна-
ка ў свет у пошуках сваёй долі: «Памятай заўсёды такую прыказку: 
як пасцелеш – так і выспішся. Калі літасцівы Бог дасць табе до-
бры лёс і ўладу над сваімі зямнымі скарбамі – не шкадуй бліжнім, 
памятаючы, што міласэрныя атрымаюць міласэрнасць і будуць 
спадчыннікамі царства нябеснага» [6, c. 177–178].

Менавіта любоў да бліжняга выступае адной з аксіялагічных 
першаасноў у творчасці Я. Чачота. У большасці сваіх вершаў паэт 
заклікае да ўзаемаразумення паміж панамі і сялянамі, напрыклад, 
у вершы «Дабрачынным панам і іх аканомам, што клапоцяцца пра 
добры быт сялян»: 

Бог, што вам калісь даверыў, 
Дбаць пра ўсіх сялян, пра лёс іх, 
За дабро надзеліць шчасцем 
На зямлі і ў нябёсах [3, c. 52]. 

Паляпшэнне маральнасці – галоўная мэта дзейнасці Чачота-
этнографа і Чачота-пісьменніка. У вершах паэта жыве дзіўная 
вера ў тое, што чалавек ад прыроды добры і разумны, трэба толькі 
адшукаць шлях да яго сэрца.

Аксіялагічнае пераасэнсаванне ў беларуска-польскім раман-
тызме набывае такая ідэальная катэгорыя, як жыццё. Жыццё, 
як вядома, дадзенае чалавеку Богам, а значыць і права пазбавіць 
яго мае толькі Вышэйшая сутнасць. Адным са смяротных грахоў 
лічыцца забіць іншага, тым больш зрабіць гэта праз уласную 
хцівасць ці здраду. Яскравым доказам выступае лёс гераіні бала-
ды А. Міцкевіча «Лілеі», якая, спалохаўшыся кары за сваю здраду, 
забіла мужа-паніча, тым самым узяўшы грэх на душу. Свой по-
гляд на гэтую праблему выказаў у свой час і Я. Чачот у баладзе 
«Свіцязянка»:

Як будзе ў дарозе да мэты 
Жыццё хоць чыё перашкодай, 
Чым звесці са свету другога 

Сябе лепей знішчы самога! < ... >
Усім мне давесці патрэбна 
Адно: забіваць – найганебна [3, c. 114].

Рэлігійна-маральная матывацыя ў многім вызначае 
паводзіны беларуса ў паўсядзённым жыцці, з цягам часу яна 
сфарміравала асаблівыя адносіны да працы і гаспадарчай 
дзейнасці ў цэлым. Праца ў хрысцінскай традыцыі спрадве-
ку выступала адным з галоўных сродкаў выратавання душы. 
Сама праца лічылася каштоўнасцю ў тым выпадку, калі яна 
была блаславёная – гэта значыць, з’яўлялася своеасаблівым 
супрацоўніцтвам з самім Богам, садзейнічала паспяховаму вы-
кананню яго задумы адносна свету і чалавека. Працавітасць 
лічыцца адной з самых станоўчых і дамінуючых рыс характару 
беларуса. Як слушна заўважае Ю. В. Чарняўская, успрыманне 
жыцця як працы ў беларускай народнай культуры было звяза-
на з тым, што такі лад жыцця быў дадзены Богам, які таксама 
ўспрымаўся беларусам як майстар і творца, адмысловы руплівы 
гаспадар над усім існым [7, c. 153]. Добрасумленная праца 
з'яўляецца неад'емным маральным складнікам аксіялагічнага 
комплексу творчасці Яна Чачота. У большасці сваіх вершаў 
паэт заклікае да стараннай працы, паколькі ён цалкам перака-
наны ў боскай адметнасці любой стваральнай дзейнасці (назы-
вае яе «божым дарам»): 

Не на тое Бог стварыў, 
Каб ты толькі еў і піў, 
Але штобы працаваў, 
Баранаваў і араў [3, с. 162]. 

Працуйма, дзеткі, шчыра 
ў дома чы ў дварэ; 
Не спіць чалавек добры 
Пры рабоце нігдзе [3, с. 161].

Быць працавітым і руплівым – адна з маральных ісцін, якія 
павінны вызначаць жыццёвы ўклад кожнага чалавека. Паважлівага 
стаўлення патрабуе любая праца, у тым ліку і праца сялянская, 
якую панства павінна шанаваць, бо непасрэдным чынам ад яе за-
лежыць дабрабыт:

Перад граніцай
Палосак сельскіх ён (Сапліца. – У. Ж.) 
даў конным знак спыніцца
І закрычаў: «Не смець таптаць чужых загонаў!»[8, c. 60]

Поруч з каштоўнасным асэнсаваннем катэгорыі працы, да 
аксіялагічных аб'ектаў духоўнай культуры можна аднесці нека-
торыя рысы народнага характару, разглядаемыя ў этычным клю-
чы. Да іх можна аднесці сціпласць, ашчаднасць, гаспадарлівасць, 
гасціннасць. Амаль што кожны з прадстаўнікоў беларуска-
польскага рамантызму ў сваёй творчасці звяртаўся да спробы 
стварыць этычную мадэль, абагульнены вобраз ідэальнага гаспа-
дара ці гаспадыні. У А. Міцкевіча, напрыклад, у якасці такога во-
браза можна назваць суддзю Сапліцу ці Мацея Дабжынскага:

Які там гаспадар, ды ён у гаспадарстве
Як і ў справах ловаў, і ў лякарстве,
І нават мог прадказваць лёсу вызначэннe< ... >
Мог так усё сказаць, што дакладней і не скажа
І каляндар, – пасля чаго зазімак ляжа.
І не мінаў Мацея ні адзін мужчына,
Калі збіраўся сеяць або гнаць віціны [8, c. 182]

Шляхціц Завальня выступае ў творы Я. Баршчэўскага гасцін
ным гаспадаром, прычым яго гасціннасць выключна хрысціянскага 
паходжання. Ён запальвае ліхтар у завейную ноч, пускае ў свой 
дамок усіх, хто мае ў гэтым патрэбу, не выдзяляючы вартых і не 
вартых, сваіх і чужых, добрых і кепскіх:

Калі хто прыязджаў да яго (Завальні. – У. Ж.), маючы якую патрэбу, які-
небудзь падарожны ці квестар, ён найласкавей яго прымаў, частаваў, пакідаў 
начаваць і выконваў усе жадункі, узнагароджваў, абы толькі той расказаў яму 
якую казку [6, c. 90].

Акрамя таго, што праца выступае асноўным спосабам жыцця
дзейнасці, яна яшчэ з’яўляецца аб’ядноўваючым элементам паміж 
чалавекам і прыродай. Аналіз творчасці Яна Баршчэўскага дае 
падставу сцвярджаць, што у сваіх апавяданнях пісьменнік вы-
датна адлюстроўвае каштоўнаснае асэнсаванне прыродага ася-
роддзя. Прырода ў творы выступае не толькі як сфера працоўнай 
дзейнасці, як захавальнік жыцця чалавека, але і як крыніца нат-
хнення, што, безумоўна, падкрэслівае эстэтычны паказчык. Увогу-
ле для культуры беларусаў характэрна непадзельнае адзінства ма-
ральных і эстэтычных каштоўнасцей, змест якіх надзвычай удала 
адлюстроўваюць універсаліі народнай канцэпталогіі, вылучаныя 
выбітным беларускім даследчыкам А. У. Рагулем: хараство і люд-
скасць. Дамінуючая каштоўнасная ўстаноўка этнічнай культуры 
не дапускае супрацьстаяння паміж гэтымі паняццямі. Адзінства 
названых катэгорый вызначыла крытэрыі якаснай ацэнкі жыц-

ця. У А. Міцкевіча ў адным з вершаў сустракаецца своеасаблівы 
адпаведнік дадзенай катэгарыяльнай пары – Краса і Дабрачын-
насць:

Шчаслівы той, чыім кіруюць чоўнам
Краса і Дабрачыннасць – дзве нябёс сястрыцы,
Калі адчай кругом – адна з іх кубак поўны
Падасць, другая – яснай зараніцай
Асвеціць шлях, і свет ізноў чароўны [2, c. 24].

Прагматычнае вымярэнне каштоўнасці прыроды адлюстрава-
на ў творчай спадчыне Я. Баршчэўскага праз выкарыстанне ў тво-
ры шэрагу народных прыкмет, якія дазваляюць уважліваму гаспа-
дару прадбачыць вынікі сваёй працы, засцерагчыся ад памылак, 
правільна размеркаваць свой час і сілы. Назіральнасць чалавека 
садзейнічае прадуктыўнаму дыялогу з прыродай, менавіта таму 
большасць прыродных з’яў для гаспадара з’яўляюцца, у нейкай 
ступені, вешчунамі будучыні. Пан Латышэвіч слушна зазначыў 
аднойчы пану Сівоху, што «дасведчаны гаспадар на кожную рэч 
павінен зважаць. <...> Калі напрыканцы снежня і пачатку студзе-
ня бывае бура і снег глыбокі, дык улетку багата травы на лугах і 
буйное жыта вырасце на ніве. Гэтая зіма павінна цешыць гаспада-
ра, бо мароз і паўночны вецер пад глыбокім снегам жыта і пшаніцу 
не вымаразіць» [6, с. 219–220].

У некаторай ступені ў творчасці А. Міцкевіча прасочваюцца 
ідэі Ж.-Ж. Русо наконт супрацьстаяння цывілізацыйных набыткаў 
натуральнай прыродзе чалавека, цывілізацыі як узвышэнню уся-
го штучнага і несапраўднага проціпастаўляецца ідэал прыродна-
га, натуральнага стану. Асноўная ж прычына дасканаласці свету 
прыроды палягае ў адсутнасці прыватнай уласнасці – першага 
чынніку ўсіх няшчасцяў чалавека:

Цывілізацыя, якой мы папсаваны, 
Яшчэ ім не падкінула сваёй заганы – 
Уласнасці прыватнай. Гэтая гарыла
На цэлым свеце ўсіх людзей перасварыла [8, c. 115]

Аксіялагема прыроднага свету ў творчай спадчыне прадстаў
нікоў беларуска-польскага рамантызму часта непасрэдным чы-
нам звязана з каштоўнаснымі катэгорыяй зямлі, Радзімы, Ай-
чыны, роднага краю. Не апошняе месца ў творчасці Я. Чачота 
займаюць праявы лакальнага патрыятызму, заклікі да служэння 
роднаму краю, якія таксама з’яўляюцца вызначальнымі ў якасці 
каштоўнасных арыентацый як аб’ектаў духоўнай культуры. У 

шматлікіх спевах-закліках да сяброў па таварыстве рэфрэнам гу-
чыць дадзеная думка:

Кожны з нас Айчыне 
паслужыць павінен, 
Свету, добрым людзям, 
Славу так здабудзем [3, c. 26].

У А. Міцкевіча часта сустракаецца матыў найскладанейша-
га маральнага выбару між дзвюма дамінуючымі ў яго творчасці 
каштоўнасцямі: каханнем і Радзімай, яе выратаваннем, асабістымі 
і дзяржаўнымі інтарэсамі. Без лішніх ваганняў героі пісьменніка 
робяць свой выбар на карысць Радзімы, кіруючыся сваімі патры
ятычнымі памкненнямі. Яскравым пацверджаннем дадзенай 
думкі з’яўляецца вобраз Конрада Валенрода, які, нягледзячы 
на перспектыву сямейнага шчасця з любай Альдонай, не мог 
супакоіцца, пакуль родная Літва пакутавала ад крыжацкай нава-
лы:

Вальтар любіў сваю жонку, хаця і змагаўся з душою – 
Шчасця ў яго не было, бо гаравала радзіма [2, c. 228].

Ахвяруючы ўласным шчасцем і шчасцем каханай, а неўзабаве 
і іх жыццямі, Конрад выбірае вартае перадусім змаганне за неза-
лежнасць:

Іскры пачуццяў жывых, мілыя колісь імёны
Родных і блізкіх, сяброў і найболей каханых і тое
Слова, што ўсіх наймілей, слова кахання, якому
Роўных няма на зямлі, апроч слова святога...
Радзіма [2, c. 227].

У аксіялагеме Радзімы ўвасоблена таксама значная духоўная 
каштоўнасць – памяць пра продкаў, пра карані. У беларускай 
традыцыі продкі выступаюць носьбітамі духоўнага пачатку, 
прадстаўнікамі сакральнай сферы, найбольш набліжанымі да 
Бога, якім пашчасціла дасягнуць «вечнага і нятленнага свету». 
Таму продак выступае каардынатарам жыцця, на якога прынята 
было раўняцца, арыентавацца як на ўзор: 

Жыві ж, брат, здаровы ты з любаю жонкай
І дом свoй за час найкароткі
Напоўні вясёлай дзіцячай гамонкай,
Працуй і рыбач так, як продак! [3, c. 78]

У апавяданні Я. Баршчэўскага «Валасы, якія крычаць на га-
лаве» пан Сівоха сваім жахлівым аповедам асуджае ганьбаванне 
памяці пра мінулае праз імкненне задаволіць свае прагматычныя 
патрэбы. Паслухаўшы шатана ў вобразе сівога старца, пан Ген-
рых вырашае на месцы былых могілак засеяць поле, каб крыжы 
больш не палохалі і не даводзілі да меланхоліі прыезджых гасцей, 
а магільныя камяні і каплічку загадвае пусціць на падмурак для 
будучага дома. Безумоўна, гэты ўчынак палярызуе са спрадвеч-
най народнай мараллю, разыходзіцца з этнічнай каштоўнасцю 
шанавання продкаў, увогуле, згодна біблейскаму запавету, зрабіць 
гэта – значыць узяць на душу вялікі грэх. Менавіта таму падданыя 
разам з ксяндзом спрабуюць давесці да пана небяспечнасць, па-
мылковасць і бязбожнасць дадзенага рашэння: «Такі звычай усю-
ды ў нашым краі: могілкі навідавоку або блізка дарогі, каб людзі, 
сустракаючы вокам крыжы і магілы, тварылі малітвы за душы тых, 
хто ўжо заручыўся з зямлёю» [6, с. 230].

Такім чынам, можна сказаць, што спрадвеку беларусы шану-
юць магілы сваіх продкаў, прычым робяць гэта не толькі дзеля вы-
канання хрысціянскага абавязку, але і дзеля захавання цэласнасці 
этнасу, бясконцага адчування роднасці, агульных каранёў і адзінай 
гісторыі. Да таго ж, калі казаць словамі самога пісьменніка, 
«мінулае вучыць нас, як жыць сёння».

Дамінуючым ідэалам у творчасці А. Міцкевіча выступае 
ідэал мінуўшчыны, які таксама варта аднесці да адмысловых 
аксіялагічных складнікаў беларуска-польскага рамантызму. Пісь
меннік прагне знайсці ў нядаўнім мінулым тыя каштоўнасці, якія 
неабхадна захаваць дзеля працягу вартага жыцця ў будучым, 
страта якіх недапушчальная ні пры якіх варунках. Менавіта таму 
А. Міцкевіч часта вяртаецца сам ў сваіх думках і мроях (усім вядо-
ма пра працяглы перыяд выгнання пісьменніка з роднага краю. – 
У.  Ж.) і вяртае сваіх герояў у свет мінулага, свет дзяцінства, на 
Радзіму дзеля адраджэння і захавання, пра якое марыў амаль кож-
ны тагачасны рамантык:

Ва ўсім мінулым і ва ўсім, што будзе,
Нам, эмігрантам, непатрэбным людзям
У свеце, дзе нам доля быць судзіла,
Застаўся родны кут, свая радзіма – 
Дзяцінства край! [8, c. 341]

Шчырае імкненне вярнуць мінулае ў А. Міцкевіча непасрэд-
ным чынам звязана з імкненнем вярнуць страчаную дзяржаўнасць, 
што было прадыктавана тагачасным збегам гістарычных варункаў, 
надзвычай неспрыяльных для тэрыторыі Беларусі (тагачасная тэ-

рыторыя Беларусі апынулася пад уладай Расійскай імперыі, і тым 
самым быў распачаты чарговы перыяд дээтнізацыі). У вяртанні 
дзяржаўнасці бачылася адраджэнне народа, яго былой славы і 
моцы:

Успамінаюць. Хто з вас не заплакаў
Ад радасці – бач, помняць нашу славу?!
А вернем славу – вернем і дзяржаву,
Бо з парастка пачатак дрэва волі [8, c. 26].

Тужыць па часінах мінулых і герой Я. Баршчэўскага пан 
Марагоўскі, для якога мінуўшчына выступае ўзорам ідэальнага 
жыцця:

Сёння ўжо не тое. У некаторых паноў змяніліся старыя звычаі і парадкі, 
за што Бог не ўзнагародзіць, і часы ўсё горшыя і горшыя [6, c. 197].

Любога кшталту змены ў любой галіне жыццядзейнасці 
шляхціц Баршчэўскага ўспрымае з насцярожанасцю, а часам на-
ват і крытычна, параўноўваючы сучасныя яму «змены да горша-
га» з прамінулым «залатым векам» – своеасаблівым варыянтам 
шляхецкай утопіі былых часоў. Даўніна лічылася адзнакай якасці, 
ідэалам, якім варта пераймацца [9, c. 132]. А цяперашнія часы 
шляхціцам асуджаліся і крытыкаваліся па прычыне разбэшчанасці 
нораваў, сквапнасці і глупства многіх прадстаўнікоў шляхецкага 
саслоўя.

Найперш гэта можна патлумачыць адцураннем шляхты 
ад спрадвечных традыцый. Не прыходзіцца спрачацца з тым, 
што праз прытрымліванне запавету продкаў ва ўсіх сферах 
жыццядзейнасці, матываванасць сваіх паводзін спрадвечнымі 
нормамі і каштоўнаснымі арыентацыямі забяспечвае захаванне 
традыцыйнага ладу жыцця, які ў сваю чаргу спрыяе ўстойлівасці 
і спакою. Пацверджаннем значнасці традыцый і звычаяў у жыцці 
народа могуць служыць лірычныя адступленні самога аўтара: 
«О, салодкія ўспаміны забаў і звычаяў роднае зямлі! Як кароткае 
шчасце, як прыемны сон, як вера бацькоў! Навек застануцца яны 
ў памяці. Яны – наймілейшая забава самотным думкам, па іх, як 
выгнанніца з раю, сумуе заклапочаная душа» [6, c. 197].

Падводзячы вынік усяму вышэйсказанаму, можна аб’яднаць 
комплекс шматлікіх аксіялагічных катэгорый, выяўленых у твор-
чай спадчыне прадстаўнікоў беларуска-польскага рамантызму 
ХІХ ст., вершаванымі радкамі Я. Чачота, якія выступаюць уваса-
бленнем маральнага ідэалу рамантычнага светапогляду, адмысло-
вым алгарытмам у дасягненні шчаслівага жыцця: 

Так, Божыя слугі жыць сціпла павінны,
Быць шчырымі, роўнымі з людам,
Пра душы, пра добрае дбаць штохвілінна,
І быць у паводзінах цудам [3, c. 84].

Такім чынам, творчасць А. Міцкевіча, Я. Баршчэўскага, 
Я.  Чачота як выдатных прадстаўнікоў беларуска-польскай ра-
мантычнай традыцыі выступае мастацка-вобразным увасаблен-
нем шматлікіх аксіялагем. Сярод прадстаўленых аксіялагічных 
складнікаў варта вылучыць ідэалы, каштоўнасці і каштоўнасныя 
арыентацыі, якія ў пераважнай большасці маюць хрысціянскі ха-
рактар, што абумоўлена арганічным перапляценнем рэлігійнага 
з народным у межах вуснапаэтычнай традыцыі, узятай за аснову 
прадстаўнікамі рамантызму, а таксама сістэмай іх светапоглядных 
арыентацый. Многія духоўныя аспекты выяўленых аксіялагем 
сугучныя з сутнаснымі рысамі рамантычнай ідэалогіі, якая 
праяўляецца ў імкненні да ідэалізацыі, арыентацыі на звышпачуц-
цёвы пачатак, дамінацыі вышэйшых каштоўнасцей і значэнняў 
перад матэрыяльнымі задавальненнямі. Рэфлексійная дзейнасць 
прадстаўнікоў беларуска-польскага рамантызму, выяўленая 
ў іх літаратурнай творчасці праз духоўны ідэал, сукупнасць 
каштоўнасцей і каштоўнасных арыентацый, выразна зарыентава-
ная на сцверджанне маральна-этычных асноў ідэальнага жыцця, 
пра што сведчыць каштоўнаснае асэнсаванне такіх катэгорый, як 
жыццё, праца, Радзіма, мінуўшчына, Бог, прырода, любоў, прыга-
жосць і дабрачыннасць.

